
 ᐃᓅᓯᐅᑉ-ᐊᑭᖓᓄᑦ ᐃᑲᔪᕐᓯᒍᑏᑦ, ᒪᑭᑕᐅᑎᓂᒃ ᐊᑦᔨᒌᖕᖏᑐᓕᐅᕐᓂᖅ ᐊᒻᒪᓗ ᓇᑉᐸᑕᐅᒪᔪᓄᑦ 

ᑮᓇᐅᔦᕈᑏᑦ ᐱᒻᒪᕆᐅᓂᐅᓚᐅᕐᑐᑦ ᕿᑎᕐᖃᓵᕐᓯᐅᑎᒥ ᓄᓇᓕᓕᒫᓄᑦ ᑲᑎᒪᔩᑦ ᑲᑎᒪᓂᖓᓂ    

 

ᑰᑦᔪᐊᖅ, ᑯᐯᒃ, ᑎᓯᒻᐱᕆ 19, 2025 — ᓄᓇᓕᓕᒫᓄᑦ ᑲᑎᒪᔨᖏᑦ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ (KRG) ᑲᑎᒪᓚᐅᔪᔪᑦ 

ᓄᕕᒻᐱᕆ 24-27 ᐅᓪᓗᖏᓐᓂ ᑰᑦᔪᐊᒥ. ᑲᑎᒪᔩᑦ ᐱᔭᖏᑦᑕ ᐊᒻᒪᓗ ᑐᑭᑖᖏᑦᑕ ᐱᒻᒪᕆᐅᓂᖏᑦ ᐃᓚᖃᓚᐅᔪᔪᑦ ᐅᑯᓂᖓ: 

ᐊᑐᕐᖂᑕᕐᑐᑦ ᐃᓂᑖᕈᑏᑦ 

▪ ᓄᓇᓕᓕᒫᓄᑦ ᑲᑎᒪᔩᑦ ᑐᖕᖓᓱᑦᑎᓯᓚᐅᔪᔪᑦ ᐱᖓᓱᓂᒃ ᓄᑖᓂᒃ ᐃᓚᑖᒥᓂᒃ: ᓈᓐᓯ ᐃᑦᑐᖅ ᐃᓇᖐᑎᓪᓗᒍ ᒫᑭ ᐃᒪᕐᓚᒥᒃ 

(KRG-ᒧᑦ ᐃᑦᓯᕙᐅᑕᒥᒃ) ᑲᖏᕐᓱᐊᓗᒃᔪᐊᒧᑦ ᑭᒡᒐᐅᓯᑦᓱᓂ, ᔮᓇᑕᓐ ᑯᕆᓃ (ᑰᑦᔪᐊᖅ) ᐃᓇᖐᑎᓪᓗᒍ ᔨᐊᓂᕙ ᒪᓂᒃ-

ᒍᐊᑦᑭᓐᔅᒥᒃ, ᐊᒻᒪᓗ ᓗᐄᔅ ᓇᑕᒍᐊᐳ, ᓄᑖᒥᖑᑦᓱᓂ ᑭᒡᒐᒥᒃ ᓇᔅᑳᐱ ᓄᓇᖃᕐᖄᓯᒪᔪᑦ ᓄᓇᕐᔪᐊᖓᓄᒃ ᑳᒍᐊᒍᐊᑦᓯᑲᒪᒃᒥ. 

▪ ᓄᓇᓕᓕᒫᓄᑦ ᑲᑎᒪᔩᑦ ᓂᕈᐊᕐᓯᒪᔪᑦ ᐅᑯᓂᖓ ᑲᑎᒪᔨᓂ ᐃᓚᐅᔪᓂᒃ ᐱᒍᑦᔨᓂᐊᕐᑎᓗᒋᑦ ᐱᓇᓱᖃᑎᒋᔭᐅᔪᑦ ᐱᒍᑦᔨᕖᑦ 

ᑲᑎᒪᔨᖏᓐᓂ:  

o ᐱᓕ ᑫᓐ, ᐅᖃᕐᑎ, ᑲᑎᕕᒃ ᓄᓇᓕᓕᒫᑦ ᐱᕙᓪᓕᐊᓂᖓᑎᒍᑦ ᑲᑎᒪᔨᓄᑦ 

o ᓄᓇ ᐊᑉᐹᖃᑦᑕᒃ, ᓄᓇᕕᒻᒥ ᓂᐅᕐᕈᑐᓕᕆᓂᕐᒥᒃ ᑲᑐᑦᔨᖃᑎᒌᑦ  

o ᓵᓕ ᓇᐅᒃᑲᕈᐊᖅ, ᓄᓇᕕᒻᒥ ᑭᑭᑦᓴᑕᓕᓐᓂᒃ ᕿᓂᕈᑏᑦ ᑮᓇᐅᔭᖏᑦ 

▪ ᑲᑎᒪᔩᑦ ᓱᕐᖁᐃᑎᑦᓯᓚᐅᔪᔪᑦ ᐱᓇᓱᑦᑎᑖᖑᓂᖏᓐᓂᒃ ᐊᒥᓱᒐᓓᑦ ᓄᑖᑦ KRG-ᑯᑦ ᐊᐅᓚᑦᓯᔨᐅᓂᕐᒥᒃ ᐱᓇᓱᑦᑎᖏᑦᑕ: 

o ᕚᓚᕆ ᓕᐊᕕᓐ, ᑐᑭᒧᐊᑦᑎᓯᔨ ᐱᓇᓱᑦᑎᓕᕆᓂᕐᒥᒃ 

o ᔦᒻᔅ ᑯᕃᒃ, ᑐᑭᒧᐊᑦᑎᓯᔨ ᐃᖏᕐᕋᒍᑎᓕᕆᓂᕐᒥᒃ 

o ᔮ-ᕗᕌᓐᓱᐊ (ᔨᐊᕝ) ᐱᐊᕐᓂᐄ, ᒫᓐᓇᐅᓂᖓᓂ ᐊᖓᔪᕐᖄᖅ ᓄᓇᕕᒻᒥ ᐳᓖᓰᑦ ᐱᒍᑦᔨᔨᖏᓐᓄᑦ 

▪ ᐃᓕᓐᓂᐊᓂᕐᒨᓅᓕᖓᔪᒥᒃ ᐱᓇᓱᖃᑎᒌᓐᓂᑎᒍᑦ ᑲᑎᕕᒃ ᐃᓕᓴᕐᓂᓕᕆᔨᒃᑯᓗ (KI), ᓯᑕᒪᐅᔪᕐᑐᑦ ᐃᓄᐃᑦ ᐃᓚᐅᔪᑦ 

ᐃᓕᓐᓂᐊᑐᑦᓴᓕᐊᖑᓚᐅᔪᔪᑦ ᒪᑭᓪ ᓯᓚᑦᑐᓴᕐᕕᒥ ᐱᔪᓐᓇᐅᑎᑖᕈᑎᓂᒃ ᓯᕗᓕᕐᑎᐅᓂᕐᒥᒃ ᐃᓄᓕᒫᓅᓕᖓᔪᓂᒃ 

ᐊᓪᓚᕕᓕᕆᐅᑎᑎᒍᑦ. ᓂᕆᐅᑦᑐᒍᑦ ᓯᑕᒪᐅᔪᕐᑐᒋᐊᓪᓓᑦ ᐊᓯᖏᑦ ᐃᓚᐅᔪᐃᑦ ᑕᒪᑐᒥᖓ ᐃᓕᓐᓂᐊᕈᑎᒥᒃ ᐊᑐᓛᕐᓂᖓᓂᒃ 

2026-ᒥ. 

ᐃᓅᓯᐅᑉ-ᐊᑭᖓᓄᑦ ᐃᑲᔪᕐᓯᒍᑏᑦ, ᒪᑭᑕᐅᑎᓂᒃ ᐱᕙᓪᓕᐊᓂᖅ ᐊᒻᒪᓗ ᓄᖑᑎᕆᓂᖅ ᖃᕆᑕᐅᔭᕐᑎᒍᑦ ᑲᓱᖃᑕᐅᖕᖏᓂᕐᒥᒃ 

▪ ᑲᑎᒪᔩᑦ ᑎᑭᑕᐅᓯᒪᔪᑦ ᑐᓴᕈᑎᓄᑦ ᓄᑕᐅᓯᓕᑎᕆᓂᖅ ᐃᓅᓯᐅᑉ-ᐊᑭᖓᓄᑦ (COL) ᐊᖏᖃᑎᒌᒍᑎᒥᒃ 

ᐱᔭᕇᒋᐊᕕᓕᕆᐊᖓ, ᐊᒻᒪᓗ ᐊᑐᓯᓛᕐᓂᐊᕆᐊᖓ ᐁᕆᓕ 2026-ᒥ. COL-ᓂᒃ ᐃᑭᓪᓕᑎᕆᐅᑏᑦ ᑐᕌᕐᑐᑦ ᐃᓪᓗᓂ 

ᐱᐅᓕᓐᓂᐊᒐᓂᒃ, ᐃᖏᕐᕋᔫᓂᒃ ᐊᒻᒪᓗ ᒪᙯᓐᒧᑦ ᐃᓱᐊᖁᑎᓂᒃ ᐊᑭᖓᑎᒍᑦ ᐅᓇᒻᒥᓇᕐᓂᓴᓕᐅᕐᓂᒧᑦ ᓄᓇᕕᒻᒥ. KRG-

ᑯᑦ, ᒪᑭᕝᕕᒃ, ᐊᒻᒪᓗ ᑳᓇᑕᐅᑉ ᑲᕙᒪᖓ ᐊᑎᓕᐅᕐᑎᐅᔪᑦ ᑖᑦᓱᒥᖓ ᐱᒍᑦᔨᐅᑎᒥᒃ.  

▪ ᐱᒻᒪᕆᐹᓗᒃ EAUFON ᐱᕙᓪᓕᐊᒍᑎᒻᒪᕆᖓ ᐱᔭᐅᓚᐅᔪᔪᖅ ᐱᔭᕇᕐᒪᑕ ᓱᓇᓕᒫᓕᔮᕐᑐᒥᒃ ᓄᓇᖕᖑᐊᒥᒃ ᐃᕐᖃᓂ ᐊᒻᒪᓗ 

ᓄᓇᒥ ᐅᖓᕙᐅᑉ ᐃᓗᐊᒍᑦ ᐊᕐᖁᑎᑦᓴᖓᓄᑦ EAUFON ᐃᕐᖃᓄᑦ ᐃᓕᔨᕕᑦᓴᒧᑦ ᐃᕙᓘᔭᓄᑦ ᑕᑯᓐᓇᕈᑎᐅᑉ ᐊᑦᓱᓈᖓᓂᒃ. 

ᐱᔭᕇᕐᐸᑦ, ᑕᒫᓂ ᐱᑐᑦᓯᒪᕕᒃ, KRG-ᑯᑦ ᑎᒥᖁᑎᖓ, ᐱᕕᖃᓛᕐᑐᖅ ᑐᓂᔨᓂᕐᒥᒃ ᐳᕿᐊᓐᓇᖏᑦᑐᒥᒃ, ᓱᑲᑦᑐᔭᒥᒃ ᐱᑐᒍᑎᑦᓴᒥᒃ 

ᓄᓇᓯᒪᔪᓄᑦ, ᑎᒥᐅᔪᓄᑦ ᐊᒻᒪᓗ ᖃᑭᓴᐅᑎᓄᑦ ᐃᓘᓐᓇᖏᓐᓂ 14-ᓂ ᑲᕙᒫᐱᓐᓂ 

▪ The 2025-ᒥ ᓄᐃᒍᑎᖏᑦ ᓄᓇᕕᒃ ᑭᓯᑦᓯᑎᓄᑦ ᑕᑯᑦᓱᒍ ᕿᒥᕐᕈᐊᒐᖓᑕ, ᐃᑉᐱᐊᔪᒻᒥᒐᓪᓗᐊᑦ ᐊᑐᐊᒉᑦ ᓄᐃᑕᑦᓯᔪᑦ 

ᓱᓇᒥᑦᑐᒥᒃ ᓄᓇᕕᒻᒥ ᐃᓄᐃᑦ ᖃᓄᐃᓕᖓᓂᖓᑕ ᐊᑦᔨᖑᐊᖓᓂᒃ, ᐃᕐᐸᑎᑕᐅᔪᑦ ᓄᓇᕕᐅᑉ ᐃᓘᓐᓇᖓᓄᑦ ᑕᒡᒐᓂ 

ᐅᑭᐊᑦᓴᒥ. 

▪ KRG-ᒥ ᐳᕐᑐᓂᕐᓭᑦ ᑲᑎᒪᔩᑦ ᐱᔭᕇᒋᐊᕕᓕᕐᑐᑦ ᐊᖏᖃᑎᖃᕈᑎᒥᒃ ᑯᐯᒃᑯᑦ ᐱᓇᓱᒐᓕᕆᓂᕐᒧᑦ ᑐᕐᖃᑕᕐᕕᖓᓂᒃ  (Ministère 

de l’Emploi et de la Solidarité Sociale, MESS) ᐃᓕᔨᓂᐊᕐᑎᓗᒋᑦ $200,000-ᑲᓵᓂᒃ ᐅᓄᕐᓯᒋᐊᕈᑕᐅᑎᓪᓗᒋᑦ 

ᐱᒋᐅᕐᓴᔪᑦ ᐊᑭᓕᕐᑕᐅᒍᑎᖏᓐᓄᑦ ᓄᓇᕕᒻᒥᐅᑦ ᐃᓚᐅᕕᖏᓐᓂ ᐱᓇᓱᒐᕐᑖᓂᕐᒥᒃ ᐱᓂᐊᕈᑎᓂ. 

▪ ᑲᑎᒪᔨᓂᒃ ᑭᒡᒐᑐᕐᓗᑎᒃ, ᐳᕐᑐᓂᕐᓭᑦ ᑲᑎᒪᔩᑦ ᐊᖏᖃᑎᒌᒍᑎᓕᐅᕐᓂᒥᒃ ᐱᒋᐊᑦᓴᐅᑎᒋᓛᓕᕐᑐᑦ ᑯᐯᒃᑯᑦ ᑎᒥᖓᓂ 

ᓄᓇᒃᑰᔫᓃᒃ ᓴᑑᑎᖃᕐᑎᓯᓂᕐᒧᑦ (SAAQ) ᐱᑦᔪᑎᖃᕐᓗᑎᒃ ᓄᑕᐅᓯᓕᑎᕆᓂᕐᒥᒃ ᐊᕐᕌᒍᓄᑦ ᐱᖓᓱᓄᑦ ᐊᖏᖃᑎᖐᓐᓂᒥᒃ 

ᐱᒍᑦᔨᔩᑦ ᓄᓇᕕᒃ ᐊᐅᓚᑦᓯᒍᑎᖓᓂᒃ SAAQ-ᑯᑦ ᐱᓇᓱᐊᒐᖓᓂᒃ ᐊᒻᒪᓗ ᐱᓂᐊᕐᓂᖁᑎᖏᓐᓂᒃ ᓄᓇᕕᐅᑉ ᐃᓗᓕᒫᖓᓂ. 

▪ ᐊᕐᖁᑎᖃᕐᓱᓂ ᐱᓇᓱᕝᕕᒥᒃ ᓄᑕᐅᓯᓕᑎᕐᑕᑐᓂᒃ ᐱᑦᓴᖁᑎᓂᒃ, KRG ᑐᑦᓯᕋᓕᕐᑐᖅ ᓄᑕᐅᓯᓕᑎᕈᑎᑦᓴᓂᒃ ᑮᓇᐅᔭᓄᑦ 

ᐃᑲᔪᕐᓯᐅᑎᓄᑦ ᓯᕗᓂᕐᒥ ᐱᕈᕐᐸᓕᐊᓂᑦᓴᖓᓂᒃ ᐃᓄᐃᑦ ᐆᒪᔪᕐᓂᐊᓂᕐᒥᒃ, ᐃᖃᓗᓐᓂᐊᓂᕐᒥᒃ ᐊᒻᒪᓗ ᒥᑭᒋᐊᕐᓂᐊᓂᕐᒥᒃ 

ᓴᐳᒻᒥᐅᑎᖓᑕ. ᑯᐯᒃᑯᑦ ᑲᕙᒪᖓᑕ ᑮᓇᐅᔭᖏᑦ ᐃᑲᔪᕐᓯᔭᐅᓲᑦ ᒪᑭᕝᕕᐅᑉ ᐊᒻᒪᓗ KRG-ᑯᑦ ᑮᓇᐅᔭᓂᒃ ᐃᓕᔨᒍᑎᖏᓐᓄᑦ 

ᐱᖓᓱᐃᓕᕐᕿᖓᔪᑦ ᐱᑦᔪᑎᒋᑦᓱᒋᑦ: ᒥᕐᖁᓖᑦ ᐊᒻᒪᓗ ᐃᓄᐃᑦ ᐊᓐᓄᕌᖏᑦ, ᐊᓐᓂᑐᕐᑏᑦ ᐅᕐᓱᐊᓗᒻᒧᑦ ᐃᑲᔪᕐᑕᐅᒍᑎᖏᑦ, 

ᐊᒻᒪᓗ ᐃᓄᓕᕐᑌᑦ ᐱᓇᓱᑦᑕᐅᓂᖓ ᐃᓕᖓᔪᖅ ᓂᐅᕕᕐᓂᒧᑦ ᓴᓇᕐᕈᑎᓂᒃ ᐊᒻᒪᓗ ᐆᒪᔪᕐᓂᐊᕈᑎᓂᒃ ᐃᓄᐃᑦ ᓴᓇᒐᖏᓐᓂᒃ. 

▪ ᓚᕚᓪ ᓯᓚᑦᑐᓴᕐᕕᒥ ᐃᓕᓐᓂᐊᑎᑦᓯᔨ ᔨᐊᕌᓪᑦ ᑐᙯᒻ ᐅᖃᐅᑦᓯᓚᐅᔪᔪᖅ ᑲᑎᒪᔨᓂᒃ ᓄᓂᕚᑦ — ᓄᓇᕕᒻᒥᒃ ᑭᓯᒍᑎᓄᑦ 

ᐱᓇᓱᐊᕈᑏᑦ — ᓄᑕᐅᓯᓕᑎᕆᒋᐊᖏᑦ ᓄᓇᕕᐅᑉ ᒪᑭᑕᐅᑎᖏᓐᓄᑦ ᐊᑦᔨᖑᐊᒥᒃ ᐊᒻᒪᓗ ᓄᓇᕕᒻᒥ ᐊᑭᓂᒃ ᖃᐅᔨᒪᐅᑎᓂᒃ. 

ᑖᒃᑯᐊ ᑕᒪᕐᒥᒃ ᓴᓇᕐᕈᑏᒃ ᐊᑐᕐᑐᒪᕆᐅᕘᒃ ᑐᑭᑖᖃᕐᑕᓂᕐᒧᑦ, ᐊᒻᒪᓗ ᐃᑲᔪᕐᖁᑦ KRG-ᑯᑦ ᐊᖏᕈᑕᐅᑎᑦᓯᒐᓱᐊᕐᓂᖓᓂᒃ 

ᓄᑕᐅᓯᓕᑎᕈᑎᓂᒃ ᐱᒻᒪᕆᓐᓄᑦ ᐊᖏᖃᑎᖃᕈᑎᓄᑦ ᑯᐯᒃᑯᑦ ᑲᕙᒪᖓᓐᓂ. ᑖᒃᑕ ᑐᙯᒻ ᐱᓇᓱᖃᑎᖃᕐᒥᔪᖅ ᓄᓇᕕᒻᒥ 

ᐃᓄᒻᒪᕇᑦ ᑲᑎᒪᔨᐊᐱᖏᓐᓂᒃ ᖃᐅᔨᓴᕐᓱᓂ ᐃᓄᒻᒪᕇᑦ ᐃᓄᓐᓂ ᒪᑭᐅᑎᖏᑕ ᖃᓄᐃᓕᖓᓂᖏᓐᓂᒃ.  

▪ ᐊᑐᕐᓂᖓᓂ ᐃᓅᖃᑎᒌᑦ ᒪᑭᑕᐅᑎᖏᑦᑕ ᑕᕐᕿᖓᑕ, KRG-ᑯᑦ ᓄᓇᓕᓕᒫᓂ ᐊᒻᒪᓗ ᓄᓇᓕᓐᓂ ᐱᕙᓪᓕᐊᓂᕐᒥᒃ ᐱᓇᓱᕝᕕᖓ 

ᐅᓐᓂᓯᐅᕈᑎᖃᓚᐅᔪᔪᖅ ᑮᓇᐅᔭᖃᕐᓂᖓᓂᒃ ᑐᕌᖓᔪᓂᒃ ᓄᓇᓕᓐᓂᒃ ᐆᒻᒣᒋᐊᑦᓯᐊᓂᕐᒥᒃ ᐱᓇᓱᒍᑎᓄᑦ ᐊᑯᓕᕕᒻᒥ, ᐃᓄᒃᔪᐊᒥ, 

ᐃᕗᕕᒻᒥ ᐊᒻᒪᓗ ᑲᖏᕐᓱᐊᓗᒃᔪᐊᒥ. ᓱᓕᓗ, ᐱᕈᕐᑐᓂᒃ-ᓂᕿᓂᒃ ᐱᓇᓱᐊᒐᐅᑉ ᑐᑭᐊᒍᑦ ᐱᕙᓪᓕᐊᓂᖅ ᓯᕗᒧᐊᓕᕐᒥᓱᓂ 

ᐳᕕᕐᓂᑐᒥ, ᐊᒻᒪᓗ ᓄᓇᕕᒻᒥ ᐱᕈᕐᑐᓂᒃ-ᓂᕿᓂᒃ ᓯᕗᓂᖃᕈᑎ ᐱᕙᓪᓕᐊᒍᑕᐅᓕᕐᒥᓱᓂ. 

ᑲᕙᒫᐱᓐᓂ ᓇᑉᐸᑕᐅᒪᔪᑦ ᐱᐅᓯᒋᐊᕈᑎᖏᑦ 

▪ KRG-ᑯᑦ ᐃᓚᐅᖃᑕᐅᔪᑦ ᑲᕙᒫᐱᒃᑯᑦ ᐳᕕᕐᓂᑐᒥ ᐊᒻᒪᓗ ᑯᐯᒃᑯᑦ ᑲᕙᒪᖓᑕ ᕿᒥᕐᕈᒪᕆᓐᓂᖓᓄᑦ ᓄᓇᓕᐅᑉ ᐃᒪᕐᒥᒃ 

ᐅᐃᒪᓇᕐᓯᔨᐊᖃᓚᐅᔪᓂᖓᓂᒃ ᐊᕐᕌᒍᒥ ᑕᒡᒐᓂ. ᕿᒥᕐᕈᓂᖅ ᑕᑯᓇᓱᒍᑕᐅᓚᖓᔪᖅ ᐅᐃᒪᓇᕐᓯᔪᒧᑦ ᓂᒫᓪᓚᓂᐅᓚᐅᔪᔪᒥᒃ, 

ᑲᔪᓯᖏᓐᓇᑐᓂᓪᓗ ᓇᑉᐸᑕᐅᒪᔪᖁᑎᖓᑕ ᐃᓱᐃᓗᑕᖏᓐᓂᒃ, ᐊᒻᒪᓗ ᑎᒥᐅᔪᐃᑦ ᐊᑐᓂ ᐊᑑᑎᖃᕈᑎᖏᓐᓂᒃ ᓯᕗᓂᕐᒥ 

ᐅᐃᒪᓇᕐᑐᖃᑦᑕᓴᓂᐊᕐᐸᑦ. 

▪ KRG-ᑯᑦ ᐃᖏᕐᕋᒍᑎᓂᒃ ᐱᓇᓱᕝᕕᖓ ᐱᓇᓱᑦᑎᓯᐅᕐᑐᖅ ᐅᒃᑯᐃᖔᕐᑐᓄᑦ ᓯᓚᓐᓂᐊᑎ--ᓈᓚᑦᑎᐅᑉ ᐃᓂᖏᓐᓄᑦ ᒥᕝᕕᓂ 

ᐊᑯᓕᕕᒻᒥ, ᖁᐊᕐᑕᒥ, ᓴᓪᓗᓂ ᐊᒻᒪᓗ ᐅᒥᐅᔭᒥ. ᐃᓚᐅᔪᐃᑦ ᑖᒃᑯᓇᓂ ᓄᓇᓕᓐᓂ ᐱᓇᓱᒍᒪᖁᓗᒋᑦ ᑲᔪᖏᕐᓴᑕᐅᔪᑦ.  

▪ ᑲᑎᒪᔩᑦ ᑐᓴᕐᑎᑕᐅᓚᐅᔪᔪᑦ ᑲᕙᒫᐱᓐᓂ ᓇᑉᐸᑎᕐᓯᒪᔪᑦ ᐱᐅᓯᒋᐊᕈᑎᑦᓴᖏᑦᑕ KRG-ᑯᑦ ᐊᐅᓚᑕᖏᑕ ᒥᑦᓵᓄᑦ, 

ᑲᔪᓯᑎᑦᓯᓱᑎᓪᓗ ᑐᑭᑖᕈᑎᓂᒃ ᐃᖏᕐᕌᓕᑎᑦᓯᓚᖓᔪᓂᒃ ᑮᓇᐅᔭᕐᑖᑎᑦᓯᓂᕐᒥᒃ ᓄᑖᓂᒃ ᐱᓇᓱᐊᑦᓴᓂᒃ, ᐅᑯᐊ ᐃᓚᐅᑎᓪᓗᒋᑦ: 

o ᑲᑎᒪᔩᑦ ᐊᖏᓚᐅᔪᔪᑦ 13-ᓂᒃ ᐊᕐᖁᑎᓂᒃ ᐱᕙᓪᓕᐊᓂᕐᒥᒃ ᐱᓇᓱᐊᑦᓴᓂᒃ ᐊᑭᓕᓐᓂᒃ $16.7 ᒥᓕᐊᓂᒃ ᐃᓱᕐᕉᑏᑦ 

ᑲᕙᒫᐱᓐᓂ ᓇᑉᐸᑎᕐᓯᒪᔪᓂᒃ ᐱᐅᓭᒍᑎᖓᑕ ᐊᑖᒍᑦ. ᐅᓪᓗᒥ 136 ᐱᓇᓱᐊᓭᑦ ᑲᔪᓯᔪᑦ ᓄᓇᕕᓕᒫᒥ ᐊᑭᖃᕐᓱᑎᒃ 

$150 ᒥᓕᐊᓐ ᐅᖓᑖᓄᑦ. ᐱᓇᓱᐊᑦᓭᑦ ᐋᕐᕿᓯᒪᔪᑦ ᓴᓇᒋᐊᑦᐊᓯᐊᕈᑕᐅᓂᐊᕐᓗᑎᒃ ᐱᐅᓯᒋᐊᕈᑕᐅᓗᑎᓪᓗ 

ᐃᒥᕐᑕᐅᔪᒥᒃ ᐃᒪᓕᕆᐅᑎᓄᑦ, ᑭᓈᓂᕐᓗᑯᓕᕆᐅᑎᓄᑦ, ᐊᕐᖁᑎᓄᑦ ᐊᒻᒪᓗ ᓴᓂᕐᓂᒃ ᐊᐅᓚᑦᓯᓂᒃᑯᑦ ᐱᒍᑦᔨᒍᑎᓄᑦ, 

ᐊᒻᒪᓗ ᒪᑭᑕᑎᑦᓯᓂᕐᒧᑦ, ᓴᓇᓂᕐᒧᑦ ᐊᒻᒪᓗ ᓂᐅᕕᕐᓂᒧᑦ ᐊᑐᕆᐊᖃᓪᓚᕆᑦᑐᓂᒃ ᐱᓇᓲᑎᓂᒃ.  

o KRG-ᑯᑦ ᐊᖏᓚᐅᔪᔪᑦ $657,243-ᓂᒃ ᑐᕌᕐᑎᓗᒋᑦ ᓴᓇᓂᕐᒧᑦ ᑕᕆᐅᒥ ᐱᐅᓕᑦᓯᒍᑎᖃᐅᑎᒥᒃ ᑲᖏᕐᓱᔪᐊᒥ 

ᐃᓚᐅᑎᓪᓗᒍ $11.1 ᒥᓕᐊᓂᒃ ᑮᓇᐅᔭᖃᕐᑎᓯᒍᑎᓄᑦ ᑳᓇᑕᐅᑉ ᑲᕙᒪᖓᑕ ᐅᕐᓱᐊᓗᒻᒥᒃ ᖃᐅᕐᑎᑐᒥᒃ 

ᑖᒃᓰᑎᑦᓯᒍᑎᖓᑕ (TECQ) ᐊᑖᒍᑦ.  

o KRG-ᒪᑭᕝᕕᒃ ᑮᓇᐅᔭᖃᕐᑎᑕᖏᑦ ᓱᖃᑦᓯᐅᑏᑦ ᐊᒻᒪᓗ ᐱᖕᖑᐊᕈᓰᑦ ᓇᑉᐸᑎᕐᓯᒪᔪᖁᑎᖏᓐᓂᒃ ᑮᓇᐅᔭᑎᒍᑦ 

ᐃᑲᔪᕐᓯᐅᑏᑦ ᓴᐳᑦᔨᒍᑕᐅᕗᑦ ᓯᐊᕐᕆᔭᕐᕖᑦ ᓄᑕᐅᓯᓕᑎᕈᑎᖏᓐᓂᒃ ᑲᖏᕐᓱᐊᓗᒃᔪᐊᒥ ᐊᒻᒪᓗ ᖁᐊᕐᑕᒥ, ᐊᒻᒪᓗ 

ᓄᓇᓖᑦ ᐱᖕᖑᐊᕕᖏᑕ ᐊᖏᓕᒋᐊᕐᓂᖏᓐᓂᒃ ᐊᒻᒪᓗ ᓴᓇᒋᐊᓪᓛᓂᖏᓐᓂᒃ ᑲᖏᕐᓱᒥ ᐊᒻᒪᓗ ᐅᒥᐅᔭᒥ.  

▪ KRG-ᑯᑦ ᓄᑕᐅᓯᓕᑎᕐᑕᑐᓂᒃ ᐱᑦᓴᖁᑎᓂᒃ ᐱᓇᓱᕝᕕᖓ ᐋᕐᕿᓱᐃᓕᕐᑐᖅ ᐃᕕᓂᕐᓄᑦ ᐊᒥᐊᒃᑯᐃᑦ ᐊᐅᓚᑕᐅᕕᖏᑕ 

ᓇᑉᐸᑎᕐᓯᒪᔪᖁᑎᖏᓐᓂᒃ ᓄᓇᕕᒻᒥ ᑲᕙᒫᐱᓐᓂ. ᐊᕙᑎᒥᒃ ᐱᐅᓕᒪᑦᓯᕕᒃ ᐊᒻᒪᓗ ᐱᕕᓂᕐᓂᒃ ᐊᐅᓚᑦᓯᕕᒃ (ᐸᔪᕋᕐᕕᒃ) 

ᐅᒃᑯᐃᑕᐅᓯᒪᓕᕐᑐᑦ ᑰᑦᔪᐊᒥ, ᐃᓚᒋᓕᐅᑎᑦᓱᑎᒃ ᐃᓄᒃᔪᐊᒥ ᐊᕙᑎᒥᒃ ᐱᐅᓕᒪᑦᓯᕕᒻᒧᑦ ᐅᒃᑯᐃᓚᐅᕐᑐᒧᑦ ᐊᕐᕌᒍᒥ ᑕᒡᒐᓂ, 

ᐊᒻᒪᓗ ᓄᑖᓂᒃ ᐊᕙᑎᒥᒃ ᐱᐅᓂᒪᑦᓯᕕᓐᓂᒃ ᐅᒃᑯᐃᓯᓛᕐᒥᓱᑎᒃ ᐃᕗᔨᕕᒻᒥ ᓴᓪᓗᓂᓗ 2026-ᒥ. 

▪ ᐱᖃᑎᖃᕐᓱᓂ ᑯᐯᒃᑯᑦ ᐃᖏᕐᕋᒍᑎᓄᑦ ᑐᕐᖃᑕᕐᕕᖓᓂᒃ (Ministère des Transports et de la Mobilité durable, 

MTMD), KRG ᐃᖏᕐᕋᒍᑎᓂᒃ ᐱᓇᓱᕝᕕᖓ ᐱᔭᕇᓕᕐᑐᖅ ᐱᐅᓯᒋᐊᕈᑎᓂᒃ ᒥᕝᕕᓂ ᖃᖓᑦᑕᔫᑦ ᐊᐅᓚᕕᖏᑕ 

ᐃᓂᖏᓐᓄᑦ. ᒥᕝᕖᑦ ᓭᒍᖏᓐᓄᑦ, ᐊᓯᖏᓐᓂᒃ ᐱᐅᓯᒋᐊᕈᑎᖃᕐᒥᑎᓪᓗᒍ, ᒥᕝᕕᓂ ᐊᐅᐸᓗᒻᒥ, ᐃᕗᔨᕕᒻᒥ, ᑲᖏᕐᓱᒥ, 

ᐳᕕᕐᓂᑐᒥ, ᖁᐊᕐᑕᒥ ᐊᒻᒪᓗ ᓴᓪᓗᓂ. 

ᐃᓗᕐᖁᓯᖅ, ᐊᕙᑎᓕᕆᓂᖅ ᐊᒻᒪᓗ ᓱᖃᑦᓯᐅᑏᑦ 

▪ ᑲᑎᒪᔩᑦ ᐊᖏᓚᐅᔪᔪᑦ ᐊᖏᖃᑎᒌᒍᑎᓕᐅᕐᓂᐅᑉ ᐱᒋᐊᕐᑎᑕᐅᓂᖓᓂᒃ ᐃᓚᖃᕐᓗᓂ ᑯᐯᒃᑯᑦ ᑐᕐᖃᑕᕐᕕᖓᓂᒃ ᐊᕙᑎᓕᕆᓂᕐᒧᑦ  

ᓄᐃᑦᓯᒍᑕᐅᓂᐊᕐᑎᓗᒍ ᑮᓇᐅᔭᓄᑦ ᐃᑲᔪᕐᓯᐅᑎᓂᒃ ᑐᕌᕐᑐᓂᒃ ᒪᕐᕉᓄᑦ ᐊᕙᑎᓕᕆᓂᕐᒥᒃ ᐱᒋᐊᕈᑏᓐᓄᑦ: 

o ᓄᑖᑦ ᐆᒪᔪᓂᒃ ᐊᑦᔨᒌᖕᖏᑐᖃᕐᓂᒥᒃ ᓈᓭᓂᒃᑯᑦ ᖃᐅᔨᓴᐅᑏᑦ KRG-ᑯᑦ ᐃᑲᔪᕐᓯᒪᔭᖓᑕ ᐆᒪᔪᓂᒃ 

ᐊᑦᔨᒌᖕᖏᑐᖃᕐᓂᐅᑉ ᐃᑉᐱᒋᔭᐅᒍᑎᖓᑕ ᐊᑖᒍᑦ, ᑲᖕᖑᓇᕿᒍᑕᐅᓛᕐᑎᓗᒋᑦ ᖃᓄᖅ ᐆᒪᔪᐃᑦ ᐱᕈᕐᑐᐃᓗ ᓄᓇᒥ 

ᓱᕐᕋᑕᐅᒻᒪᖔᑕ ᓯᓚᐅᑉ ᐊᓯᑦᔨᐸᓪᓕᐊᓂᖓᓄᑦ. 

o ᐃᑲᔪᕐᓯᓂᖅ ᓄᓇᕕᐅᑉ ᑲᕙᒫᐱᖏᓐᓂᒃ ᐊᑐᐃᓐᓇᕈᑦᑎᑎᓪᓗᒋᑦ ᓴᐳᒻᒥᒍᑎᓂᒃ ᐸᕐᓇᓯᒪᐅᑎᑦᓴᓂᒃ ᐊᑦᑕᓇᕐᑐᓄᑦ 

ᐊᑐᕆᐊᖃᓪᓚᕆᑦᑐᓄᑦ ᐃᒪᑦᓯᐊᒥᒃ ᐱᕕᓐᓄᑦ. 

▪ ᐳᕐᑐᓂᕐᓭᑦ ᑲᑎᒪᔩᑦ ᑲᑎᒪᔨᑦᑎᒍᑦ ᐅᖄᖃᑎᖃᓚᖓᔪᑦ ᓄᓇᕕᐅᑉ ᑲᕙᒫᐱᖏᓐᓂᒃ ᐱᑦᔪᑎᖃᕐᓗᑎᒃ ᓇᓗᓀᕐᓯᓂᕐᒥᒃ ᑮᓇᐅᔭᓂᒃ 

ᐱᓇᓱᑦᑎᑖᕈᑎᑦᓴᓂᒃ ᐃᓄᒻᒪᕇᑦ ᓴᖑᐊᑦᓯᔨᖏᓐᓂᒃ ᐱᓇᓱᓐᓂᐊᑎᓪᓗᒋᑦ ᐱᕙᓪᓕᑎᑦᓯᒋᐊᕐᓗᑎᒃ ᐃᓄᒻᒪᕆᐅᓕᕐᑐᑦ 

ᐱᒍᑦᔨᐅᑎᓂᒃ ᐊᑐᕈᓐᓇᓂᖓᓂᒃ, ᐊᒻᒪᓗ ᐃᑲᔪᕐᓯᓗᑎᒃ ᐱᐅᓯᒋᐊᕐᑎᓯᓂᕐᒥᒃ ᓄᓇᓖᑦ ᓇᑉᐸᑕᐅᒪᔪᖁᑎᖏᓐᓂᒃ 

ᐃᓄᒻᒪᕆᐅᓕᕐᑐᓄᑦ ᑭᖕᖒᒪᓇᕐᑐᑦ ᐱᑦᔪᑎᒋᓗᒋᑦ. 

▪ ᑲᑎᒪᔩᑦ ᐊᖏᓚᐅᔪᔪᑦ ᑮᓇᐅᔭᓂᒃ $837,000 ᐅᖓᑖᓄᐊᐱᒃ ᐅᓄᕐᓂᓕᓐᓂᒃ ᐃᑲᔪᕐᓯᐅᑕᐅᑎᓪᓗᒋᑦ ᓄᓇᕕᓕᒫᒥ ᐃᓱᒪ 

ᐃᓕᓐᓂᐊᕕᒻᒥ-ᓄᕐᖃᑌᓕᓂᕐᒥᒃ ᐊᔭᐅᕈᑎᖓᓂᒃ ᐊᑐᓛᕐᑎᓗᒍ ᐅᐱᕐᖔᑯᑦ 2026-ᒥ. ᐃᒻᒪᖃᐅᑦᓵᓗᒋᑦ ᐅᓄᕐᓂᖏᑦ 40 

ᒥᑦᓵᓂ ᐃᓛᒃᑰᑐᑦ ᐃᑉᐱᒋᔭᐅᑎᑦᓯᓂᕐᒥᒃ ᐊᔭᐅᕐᑐᕈᑏᑦ ᐸᕐᓇᕈᑕᐅᔪᑦ ᑐᕌᕐᓱᑎᒃ ᐃᓘᓐᓇᖏᓐᓄᑦ 14-ᓄᑦ ᓄᓇᕕᒻᒥ 

ᓄᓇᓕᓐᓄᑦ. 2026-ᒥ ᐃᓕᓐᓂᐊᕕᒻᒥ ᓴᐱᓕᕐᑌᓕᓂᐅᑉ ᐅᓪᓗᖏᓐᓂᒃ ᐊᔭᐅᕈᑎᖓᑦ ᐅᖃᐅᓯᕐᑕᓕᒃ ᐃᒣᓕᔪᓂᒃ - ᑕᑯᓐᓇᓂᓯ 

ᐅᖓᓯᓪᓕᒋᐊᕐᓗᒍ - ᑲᔪᓯᓛᕐᑐᑦ ᕕᕈᐊᕆ 16-20 ᐅᓪᓗᖏᓐᓂ.  

▪ ᓄᓇᕕᒻᒥ ᒥᕐᖑᐃᓯᕐᕖᑦ ᐅᖃᕐᓯᒪᓕᕐᑐᑦ ᐅᓪᓗᓴᓂᒃ 2026-ᒥ ᐅᑭᐅᒃᑯᑦ ᐅᐱᕐᖔᑯᓪᓗ ᒥᕐᖑᐃᓯᕐᕕᓂᒃ ᐳᓚᕋᐅᑎᑦᓴᓄᑦ, 

ᐊᑐᐊᒐᖕᖑᑎᑦᓯᓱᑎᓪᓗ ᐱᐅᓕᒪᑦᓯᔪᑦ ᐅᓂᒃᑳᖏᓐᓂᒃ, ᓄᐊᒪᔪᓂᒃ ᐊᓪᓚᓯᒪᔪᓂᒃ ᐱᑦᔪᑎᓕᓐᓂᒃ ᐊᕙᑎᒥᒃ ᖃᐅᔨᓴᐅᑎᓂᒃ, 

ᐱᐅᓕᒪᑦᓯᓂᕐᒥᒃ, ᐊᒻᒪᓗ ᐳᓛᕐᑏᑦ ᖃᐅᔨᒍᑎᕕᓂᖏᓐᓂᒃ ᐃᓕᖓᔪᓂᒃ ᓯᑕᒣᓄᑦ ᓄᓇᕐᔪᐊᒥ ᒥᕐᖑᐃᓯᕐᕕᑎᓐᓄᑦ. 

▪ ᐊᑐᐃᓐᓇᕈᑦᑎᑐᑐᖃᐅᓕᕐᑐᑦ ᐋᕐᕿᓱᐃᑦᓱᑎᒃ ᐃᓕᒌᖑᓛᕐᑐᓂᒃ ᓄᓇᕕᒻᒧᑦ ᑭᒡᒐᐅᓗᑎᒃ 2026-ᒥ ᐅᑭᐅᕐᑕᑐᒥ ᐅᑭᐅᒃᑯᑦ 

ᐱᖕᖑᐊᓂᒻᒪᕆᓐᓂ ᒫᑦᔨ 8-ᒥᒃ 15-ᒧᑦ, ᒍᐁᑦᖁᐊᔅᒥ, ᔫᑳᓐ ᓄᓇᖓᓂ. ᐱᖕᖑᐊᑏᑦ ᐆᑦᑐᕋᐅᑎᒍᑎᖏᑦ ᐃᓱᓕᓚᐅᔪᔪᑦ 

ᐃᓚᐅᒍᒪᓪᓚᕆᓐᓂᒥᓂᒃ ᑕᑯᑦᓴᕈᐃᑎᓪᓗᒋᑦ ᐱᖕᖑᐊᑏᑦ ᐊᒻᒪᓗ ᑕᑯᓐᓇᐅᒐᕐᑎᓯᔩᑦ ᓇᓂᓕᒫᖅ ᓄᓇᖁᑎᑦᑎᓂ.  

ᐃᓄᓕᒫᑦ ᐊᒻᒪᓗ ᐃᓄᐃᑦ ᓴᑑᒪᓂᖓᑦ  

▪ KRG-ᑯᑦ ᐳᕐᑐᓂᕐᓴᖏᑦ ᐊᒻᒪᓗ ᐃᓘᓐᓈᓂᒃ ᑐᑭᒧᐊᑦᑎᓯᔨᐅᑉ ᐊᓪᓚᕕᖓ ᑐᓂᓯᒪᔪᑦ ᑎᓕᔨᒍᑎᒥᒃ ᒫᓐᓇᐅᓂᖓᓂ ᐊᖓᔪᕐᖄᒧᑦ 

ᔮᓐ-ᕗᕌᓐᓱᐊ ᐱᐊᕐᓂᐄ ᑲᔪᓯᑎᑦᓯᖁᑦᓱᒍ ᐋᕐᕿᒋᐊᕈᑎᓂᒃ ᐳᓖᓰᑦ ᐃᓗᕐᖁᓯᖓᓄᑦ ᐊᒻᒪᓗ ᐱᑦᓯᐊᓂᖓᓄᑦ. ᑎᓕᔨᓂᖅ 

ᐱᑦᔪᑎᓕᒃ ᓄᐃᑦᓯᓯᐊᕐᓂᒥᒃ KRG-ᑯᑦ ᓂᕆᐅᓐᓂᖓᓂᒃ NPS-ᑯᑦ ᓄᓇᓕᓐᓂ ᐳᓖᓯᖏᑦᑕ ᒪᓕᑦᓯᐊᓂᕐᓴᐅᓚᖓᓂᖓᓂᒃ ᓄᓇᓖᑦ 

ᓂᕆᐅᑦᑖᖏᓐᓂᒃ. ᑲᔪᓯᑎᑦᓯᓚᖓᒻᒥᔪᖅ ᐋᕐᕿᑕᐅᖁᓇᕐᑐᖁᑎᖏᓐᓂᒃ KRG-ᑯᑦ ᐃᒻᒥᒍᑦ ᕿᒥᕐᕈᒍᑎᖓᑕ ᓄᓇᕕᒻᒥ ᐳᓖᓰᑦ 

ᐱᒍᑦᔨᔨᖏᓐᓂᒃ (NPS), ᐱᓇᓱᖃᑕᐅᓗᓂᓗ ᓄᓇᕕᒻᒥ ᐃᓄᓕᒫᑦ ᓴᑑᒪᓂᖓᓄᑦ ᑲᑎᒪᔨᐊᐱᓐᓄᑦ ᐊᓯᑦᔨᕈᑎᓕᐅᕐᓗᓂ 

ᓄᐃᑦᓯᔪᓂᒃ ᐃᑉᐱᒍᓱᑦᓯᐊᓂᕐᓴᓚᕆᐅᓂᕐᒥᒃ ᐃᓗᕐᖁᓯᒃᑯᑦ ᐱᐅᓯᕐᓂᒃ. ᐊᒻᒪᓗ, ᐱᓇᓱᖃᑎᖃᓚᖓᒻᒥᓱᓂ KRG-ᒥᒃ 

ᐱᓇᓱᑦᑎᓯᐅᕐᑎᓗᒋᑦ ᐊᑕᖏᓐᓇᓛᕐᑐᒥᒃ ᐳᓖᓰᑦ ᐊᖓᔪᕐᖄᓴᖓᓂᒃ 2026-ᒥ. 

▪ ᑲᑎᒪᔩᑦ ᐊᖏᓚᐅᔪᔪᑦ ᑐᑭᑖᕈᑎᒥᒃ ᐱᕕᓕᐅᕐᑐᒥᒃ NPS-ᑯᑦ ᐱᓇᓱᑦᑎᑖᕐᓂᖓᓂᒃ ᐊᑦᔨᐅᖏᑦᑐᓂᒃ ᐳᓖᓯᐊᐱᓐᓂᒃ 

ᐃᑲᔪᕐᑐᓴᐅᑎᓪᓗᒋᑦ NPS-ᑯᑦ ᐳᓖᓯᖏᑕ ᐱᓇᓱᓐᓂᖓᓂᒃ ᑲᕙᒫᐱᓐᓂ, ᐱᓗᐊᕐᑐᒥᒃ ᐊᑦᑐᐊᔪᓂᒃ ᑲᕙᒫᐲᑦ ᐱᖁᔮᐱᖏᓐᓂᒃ 

ᐊᑐᕐᑎᓯᓂᕐᒧᑦ. 

▪ NPS-ᑯᑦ ᐱᓇᓱᑦᑎᑖᓚᐅᔪᔪᑦ ᒪᕐᕉᓂᒃ ᓴᖑᐊᑦᓯᔩᓐᓂᒃ ᓯᕗᓕᕐᓂᐊᑎᓪᓗᒋᒃ ᐃᓅᓱᑦᑐᐃᑦ ᐳᓖᓯᑦᓭᑦ ᐱᓂᐊᕈᑎᖓᓂᒃ. ᑕᒪᑐᒪ 

ᐱᓂᐊᕈᑎᖓ ᓴᓇᒪᔪᖅ ᓲᖑᓯᑎᑦᓯᒍᒫᕐᓂᐊᓱᓂ ᐳᓖᓯᒃᑯᑦ ᐃᓅᓱᑦᑐᐃᓗ ᑲᒪᒋᐅᑎᓂᖓᓂᒃ, ᑫᓪᓗᐊᕈᑕᐅᓗᓂᓗ ᐱᐅᔪᓂᒃ 

ᐃᑦᔪᐊᕋᑦᓴᓂᒃ, ᐊᒻᒪᓗ ᑲᔪᖏᕐᓭᒍᑕᐅᓗᓂ ᐃᓅᓱᑦᑐᓂᒃ ᐃᓱᒪᖁᓗᒋᑦ ᐱᓇᓱᑦᑎᐅᒐᔭᕐᓂᒥᒃ ᐃᓄᐃᑦ ᓴᑑᒪᒍᑎᖏᓐᓄᑦ 

ᐊᑦᑐᐊᔪᓂᒃ.  

▪ ᒫᓐᓇᐅᓂᖓᓂ NPS-ᑯᓐᓄᑦ ᐊᖓᔪᕐᖄᖅ ᐱᐊᕐᓂᐄ ᑐᓂᔨᓚᐅᔪᔪᖅ ᑲᑎᒪᔨᓄᑦ ᑐᓴᕐᑎᓯᒍᑎᒥᒃ ᐱᑦᔪᑎᓕᒻᒥᒃ ᓄᓇᕕᒻᒥ 

ᐱᓂᕐᓗᕈᑕᐅᔪᑦ ᐱᐅᓯᕆᓕᕐᐸᓕᐊᔭᖓᓂᒃ, ᖃᐅᔨᑎᑦᓯᓱᓂᓗ ᑲᑎᒪᔨᓂᒃ ᓄᐃᑕᕕᓂᕐᓂᒃ NPS-ᑯᑦ ᓯᕗᓕᕐᑎᓗᒋᑦ ᐳᓖᓯᒃᑯᑎᒍᑦ 

ᑭᓪᓯᓂᐊᕈᑎᓄᑦ ᐊᒻᒪᓗ ᐱᓇᓱᑦᑕᕕᓂᖏᓐᓄᑦ. 

▪ KRG-ᑯᑦ ᐊᖏᖃᑎᒌᒍᑎᓕᐅᕐᑐᑦ ᐃᓚᖃᕐᓱᑎᒃ ᑳᓇᑕᐅᑉ ᓯᓂᖏᓐᓂᒃ ᐅᖑᒪᑦᓯᔨᓂᒃ (CCG) ᐊᕐᕌᒍᓄᑦ ᐊᒥᓱᓄᑦ 

ᐃᓚᒋᐊᕈᑎᑦᓴᒥᒃ ᓄᓇᖃᕐᖄᓯᒪᔪᑦ ᕿᓂᕐᓂᒥᒃ ᐊᒻᒪᓗ ᐱᐅᓕᑦᓯᓂᕐᒥᒃ ᐱᓇᓱᐊᕈᑎᖓᓄᑦ. ᑕᒪᓐᓇ ᑐᕌᖓᔪᖅ ᓲᖑᓯᑎᑦᓯᓂᕐᒧᑦ 

ᑕᕆᐅᒥ SAR-ᓂᒃ ᐱᒋᐅᕐᓴᐅᑎᓂᒃ, ᑲᔪᓯᑎᑦᓯᓂᕐᒧᑦ ᑲᑐᑦᔨᓗᓂ ᐱᒋᐅᕐᓴᓃᑦ ᐊᑐᕐᑕᐅᒍᑎᖏᓐᓂᒃ ᐃᓚᖃᕐᓗᓂ ᐱᓕᓂᕐᓂᒃ 

CCG-ᑯᑦ ᐱᓇᓱᑦᑎᖏᓐᓂᒃ, ᐊᒻᒪᓗ ᐃᓱᐊᖁᑕᐅᓚᖓᑦᓱᓂ ᐋᓐᓂᑐᓕᕆᓂᕐᒥᒃ ᐊᒻᒪᓗ ᐃᓱᒪᒃᑯᑦ ᓴᐳᑦᔨᒪᓂᕐᒥᒃ ᐱᒍᑦᔨᒍᑎᓄᑦ 

ᓄᓇᖁᑎᐅᑉ ᐃᓗᐊᓂ. 

▪ ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᒃ ᓄᐃᓯᓯᔪᖅ ᐅᑭᐅᒥ ᐅᐃᒪᓇᕐᑐᓄᑦ ᐊᑐᐃᓐᓇᐅᒪᓂᕐᒥᒃ ᐊᔭᐅᕐᑐᕈᑎᒥᒃ ᐱᑕᖃᕐᑎᓗᒍ 

ᑕᑯᓴᕋᑦᓴᓂᒃ ᐅᑭᐅᒃᑯᑦ ᐱᐅᓯᕆᓗᒋᑦ ᐱᐅᓂᕐᐹᓂᒃ ᓱᕐᖁᐃᓚᖓᓗᓂ ᓄᓇᓕᒻᒥ ᐊᑦᑕᓇᖕᖏᓂᕐᒥᒃ, ᒪᑭᑕᑦᓯᓂᒃᑯᓗ 

ᐊᑐᕆᐊᖃᓪᓚᕆᑦᑐᓂᒃ ᑲᕙᒫᐱᓐᓂ ᐱᓇᓱᐊᕈᑎᓂᒃ, ᐊᒻᒪᓗ ᓴᐳᑦᔨᒍᑕᐅᓗᑎᒃ ᐅᐃᒪᓇᕐᑎᓗᒍ ᓂᒫᓪᓚᕈᓐᓇᓂᕐᒥᒃ ᐊᒻᒪᓗ 

ᓴᑐᕐᑎᓯᒍᓐᓇᓂᕐᒥᒃ. 

▪ ᐃᑯᐊᓪᓚᑐᓕᕆᔩᑦ ᐊᖓᔪᕐᖄᖏᑦ ᐱᓯᒪᔪᑦ ᓄᓇᖁᑎᓕᒫᒥᒃ ᐊᑐᓚᐅᔪᔪᑦ ᐊᕐᕌᒍᑕᒫᑦ ᑲᑎᒪᓂᕐᒥᓂᒃ 

ᐃᓕᓐᓂᐊᕈᑎᖃᕐᑎᓯᑦᓱᑎᒃ ᐊᒻᒪᓗ ᐃᑯᐊᓪᓚᑐᕐᓂᐊᑎᒃᑯᑦ ᐱᓇᓱᕝᕕᖏᓐᓂᒃ ᕿᒥᕐᕈᓱᑎᒃ ᑐᕌᕐᑎᓗᒍ ᐱᕙᓪᓕᕆᐊᕆᓂᕐᒧᑦ 

ᐅᐃᒪᓇᕐᑐᓄᑦ ᐊᑐᐃᓐᓇᐅᓂᕐᒥᒃ, ᐱᓇᓱᒐᕐᒥ ᐃᓗᓯᕐᓱᓂᕐᒥᒃ ᐊᒻᒪᓗ ᐋᓐᓂᑌᓕᓂᕐᒥᒃ, ᐃᑯᐊᓪᓚᑌᓕᓂᐅᑉ 

ᐃᑉᐱᒋᔭᐅᓂᖓᓂᒃ, ᐊᒻᒪᓗ ᓇᓗᓀᕐᓯᓱᑎᒃ ᓄᑖᓂᒃ ᐱᒋᐅᕐᓴᐅᑕᐅᒋᐊᓕᓐᓂᒃ. 

▪ ᕿᑎᕐᖃᑲᓴᖏᑦ ᓄᓇᕕᒻᒥ ᑲᕙᒫᐲᑦ ᐱᑐᑦᓯᒪᓕᕐᑐᑦ ᓭᓐᑦ ᔪᔅᑖᔅ, ᑯᐯᒃ ᐅᐃᒪᓇᕐᑎᓗᒍ ᐅᖃᓕᒪᕕᖓᓄᑦ. ᐊᑯᓕᕕᒃ, 

ᐃᓄᒃᔪᐊᒃ, ᐃᕗᔨᕕᒃ, ᑰᑦᔪᐊᕌᐱᒃ ᐊᒻᒪᓗ ᐅᒥᐅᔭᖅ ᐱᑐᑦᓯᒪᓕᕐᑐᑦ ᐱᓇᓱᕝᕕᖓᑕ ᐅᐃᒪᓇᕐᑐᓂᒃ ᑲᒪᔨᖏᓐᓄᑦ ᐊᒻᒪᓗ 

ᐅᐸᑦᑕᐅᑎᑦᓯᔨᖏᓐᓄᑦ, ᓴᓪᓗᐃᑦ ᐊᒻᒪᓗ ᐳᕕᕐᓂᑐᖅ ᑐᕌᓕᕐᒥᑎᓪᓗᒋᒃ ᐱᑐᖃᑕᐅᓛᕐᓂᒧᑦ ᐊᕐᕌᒍ ᑖᓐᓇ ᐃᓱᓕᕋᑕᕐᑎᓇᒍ. 

ᐅᖃᕐᑕᐅᓚᐅᕐᑐᖅ: 

“ᓄᓇᓕᓕᒫᓄᑦ ᑲᑎᒪᔨᕗᑦ ᐊᑐᓕᕐᑎᓯᓚᐅᕐᑐᑦ ᑐᑭᑖᕈᑎᓂᒃ ᐱᑦᔪᑎᓕᓐᓂᒃ ᐱᒻᒪᕆᓐᓂᒃ ᐋᕐᕿᕈᑎᓂᒃ ᐋᕐᕿᓯᒪᔪᓂᒃ 

ᓴᐳᑦᔨᒍᑎᑦᓴᐅᓱᑎᒃ ᓱᓕᒋᐊᓪᓚᒃ ᐱᕙᓪᓕᐊᓂᕐᒥᒃ ᓄᓇᖁᑎᑦᑎᓂ ᐃᓅᖃᑎᒌᓐᓂᕗᓐᓂᒃ ᓲᖑᓯᑎᕙᓪᓕᐊᑎᓗᒍ ᐊᑯᐅᓂᔪᒥᓪᓗ 

ᐱᐅᔫᓚᖓᑎᓪᓗᒍ ᐅᓪᓗᒥ ᐊᒻᒪᓗ ᓯᕗᓂᑦᑎᓂ. ᐱᖕᖑᑎᑦᓯᓂᖅ ᓈᒻᒪᑐᒥᒃ ᐊᕙᑎᒥᒃ ᓯᕗᓂᑦᓴᑎᓐᓄᑦ ᑕᖏᕐᒥᐅᑕᐅᕗᖅ ᐊᑯᓂᐅᔪᒥᒃ 

ᑕᐅᑐᒍᑎᑦᑎᓄᑦ ᐊᒻᒪᓗ ᑲᒪᒍᑎᑦᑎᓄᑦ ᐊᖏᖃᑎᒌᓐᓂᓐᓕᐅᕐᓱᑕ ᑯᐯᒃᑯᑦ ᑲᕙᒪᖓᓂ..” 

̶  ᒫᑭ ᐃᒪᕐᓚᒃ, ᐃᑦᓯᕙᐅᑕᖅ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐱᑕᖃᕐᑎᓯᕗᖅ ᓱᓇᒥᑦᑐᓂᒃ ᐃᓄᓕᒫᓂᒃ ᐱᒍᑦᔨᒍᑎᓂᒃ ᓄᓇᕕᒻᒥᐅᓄᑦ ᔦᒻᔅ ᐯᒥ ᐊᒻᒪᓗ ᑯᐯᒃ 

ᑕᕐᕋᖓᓂ ᐊᖏᖃᑎᒌᓂᐅᑉ ᐊᑖᒍᑦ (1975). KRG-ᑯᑦ ᐊᐅᓚᑕᐅᕗᑦ 17-ᓂᒃ ᐃᓚᐅᔪᓕᓐᓄᑦ ᑲᑎᒪᔨᓄᑦ ᓂᕈᐊᕐᑕᐅᒪᑦᓱᑎᒃ ᑲᕙᒫᐱᓐᓂᒃ 

ᑭᒡᒐᑐᕐᑎᓄᑦ 14-ᓂᒃ ᑕᕐᕋᒥ ᓄᓇᓕᓐᓂᒃ ᓄᓇᕕᒻᒥ, ᓂᕈᐊᕐᑕᐅᒪᔫᓐᓄᑦ ᐃᑦᓯᕙᐅᑕᒧᑦ ᐊᒻᒪᓗ ᐃᑦᓯᕙᐅᑕᐅᑉ ᑐᖓᓕᐊᓄᑦ, ᐊᒻᒪᓗ 

ᐊᖓᔪᕐᖄᒧᑦ ᓇᔅᑳᐱ ᓄᓇᖃᕐᖄᓯᒪᔪᑦ ᓄᓇᕐᔪᐊᖓᓂ ᑳᒍᐊᒍᐊᑦᓯᑲᒪᒃᒥ.   

https://www.krg.ca/iu/assets/current-news/Extreme_winter_conditions_checklist_2025_IN.pdf

